
TIJORAT BANKLARI TOMONIDAN ALOQA 
KORXONALARINI KREDITLASHNING 

ZARURLIGI HAMDA IQTISODIY AHAMIYATI

Shaymatov Mansur Jo‘rabaevich
Toshkent davlat iqtisodiyot universiteti

Mustaqil izlanuvchisi

Annotatsiya. Ushbu maqolada tijorat banklari tomonidan aloqa va telekommunikatsiya korxonalarini kreditlashning 
zamonaviy iqtisodiyotdagi o‘rni, zarurligi va iqtisodiy ahamiyati tahlil qilinadi. Raqamli iqtisodiyotning jadal rivojlanishi, 
axborot-kommunikatsiya xizmatlariga bo‘lgan talabning ortishi va infratuzilma modernizatsiyasining yuqori kapital 
talabchanligi aloqa korxonalarini barqaror moliyalashtirishni taqozo etayotgani yoritib beriladi. Maqolada kreditlashning 
aloqa tarmog‘i rivojiga, iqtisodiy o‘sishga, raqobatbardoshlikning oshishiga hamda xizmatlar sifati yaxshilanishiga ta’siri 
ilmiy asosda ko‘rib chiqiladi. Shuningdek, tijorat banklari kredit siyosatini takomillashtirish, kredit risklarini optimallashtirish 
va investitsion loyihalarni qo‘llab-quvvatlash bo‘yicha takliflar ishlab chiqilgan.

Kalit soʻzlar: tijorat banklari, kreditlash, aloqa korxonalari, telekommunikatsiya sohasi, raqamli iqtisodiyot, kreditga 
layoqatlilik, investitsion loyihalar, moliyaviy resurslar, tarmoq infratuzilmasi.

Abstract. This article analyzes the role, necessity, and economic significance of commercial banks’ lending to 
communication and telecommunication companies in the modern economy. It highlights the rapid development of the 
digital economy, the increasing demand for information and communication services, and the high capital intensity 
of infrastructure modernization, which necessitates sustainable financing of communication companies. The article 
scientifically examines the impact of lending on network development, economic growth, competitiveness, and service 
quality improvement. Recommendations are also proposed for improving commercial banks’ credit policies, optimizing 
credit risks, and supporting investment projects.

Key words: commercial banks, lending, communication companies, telecommunications sector, digital economy, 
creditworthiness, investment projects, financial resources, network infrastructure.

Аннотация. В статье анализируется роль, необходимость и экономическая значимость кредитования 
коммерческими банками компаний связи и телекоммуникаций в современной экономике. Рассматриваются 
вопросы быстрого развития цифровой экономики, роста спроса на информационно-коммуникационные услуги 
и высокой капиталоёмкости модернизации инфраструктуры, что обуславливает необходимость устойчивого 
финансирования компаний связи. В статье научно исследуется влияние кредитования на развитие сетей связи, 
экономический рост, повышение конкурентоспособности и улучшение качества услуг. Также разработаны 
предложения по совершенствованию кредитной политики коммерческих банков, оптимизации кредитных рисков 
и поддержке инвестиционных проектов.

Ключевые слова: коммерческие банки, кредитование, компании связи, телекоммуникационный сектор, цифровая 
экономика, кредитоспособность, инвестиционные проекты, финансовые ресурсы, сетевая инфраструктура.

K I R I S H
Bugungi globallashuv sharoitida aloqa va telekommunikatsiya sohasi nafaqat iqtisodiyotning eng 

tez rivojlanayotgan, balki yuqori iqtisodiy samara beruvchi strategik tarmoqlardan biriga aylandi. Raqamli 
iqtisodiyotning jadal kengayishi, axborot-kommunikatsiya xizmatlariga bo‘lgan talabning ortib borishi va 
innovatsion texnologiyalarning tezkor joriy etilishi ushbu soha korxonalarining investitsion ehtiyojlarini sezilarli 
darajada kuchaytirmoqda. Telekommunikatsiya infratuzilmasining modernizatsiyasi, xizmat sifatining oshirilishi, 
keng polosali internet tarmoqlarini kengaytirish, 5G texnologiyasiga o‘tish va raqamli servislarni rivojlantirish 
kabi jarayonlar katta moliyaviy resurslarni talab etadi. Shu boisdan aloqa korxonalarining barqaror o‘sishini 
ta’minlashda tijorat banklarining kreditlash faoliyati hal qiluvchi ahamiyat kasb etadi.

Tijorat banklari tomonidan ushbu sohani kreditlashning zarurligi, avvalo, uning iqtisodiyotdagi multiplikativ 
ta’sirida namoyon bo‘ladi. Telekommunikatsiya tarmog‘iga yo‘naltirilgan kreditlar nafaqat texnologik yangilanishni 
jadallashtiradi, balki iqtisodiyotning boshqa tarmoqlarida ham mehnat unumdorligini oshiradi, xizmatlar bozorini 
kengaytiradi va raqobatbardoshlikni kuchaytiradi. Shu bilan birga, aloqa xizmatlarining rivojlanishi davlat 
boshqaruvi, ta’lim, tibbiyot, transport, bank tizimi va boshqa ko‘plab sohalarning raqamlashtirilishiga asos 
yaratadi. Bu esa tijorat banklarining kredit siyosatini ushbu tarmoq ehtiyojlariga moslashtirish, investitsion kredit 
liniyalarini kengaytirish, risklarni boshqarish mexanizmlarini takomillashtirish zarurligini taqozo etadi. Shunday 
qilib, aloqa korxonalarini kreditlash nafaqat mazkur tarmoqning texnologik rivojlanishiga xizmat qiladi, balki 
butun iqtisodiyotning innovatsion yangilanishi, raqamli transformatsiyasi va barqaror o‘sishining muhim omili 
sifatida qaraladi.

Bu borada davlat rahbari ta’kidlaganidek, “…So‘nggi yillarda Internet tezligi yetti barobar, mobil internet 
esa 4,5 barobar oshdi. Shuningdek, mamlakatda telekommunikatsiya sohasining rivojlanishida yirik o‘sish 
kuzatilayotganini qayd etib, sektor bo‘yicha ijobiy tendentsiyaga urg‘u berib o‘tganlar” [1].

Tijorat banklari aloqa va telekommunikatsiya korxonalarining moliyaviy resurslarga bo‘lgan ehtiyojini 
ta’minlashda iqtisodiyot uchun strategik ahamiyatga ega vositachi hisoblanadi. Ushbu tarmoqning tez 
sur’atlarda rivojlanishi, texnologik infratuzilmaning yangilanishi va raqamli xizmatlarning kengayishi katta 
hajmdagi investitsiyalarni talab etadi. Shu sababli banklarning kredit siyosati aloqa korxonalarining faoliyat 
samaradorligi, xizmatlar sifati va texnologik yangilanish jarayonlariga bevosita ta’sir ko‘rsatadi.

Aloqa korxonalarini moliyalashtirishda kreditlash jarayonini takomillashtirish, kreditga layoqatlilikni 
baholash mezonlarini zamonaviy talablar asosida qayta ko‘rib chiqish, tarmoqning texnologik xususiyatlarini 
hisobga oluvchi yondashuvlarni joriy etish alohida ahamiyat kasb etadi. Chunki telekommunikatsiya sohasida 
risklar faqat moliyaviy ko‘rsatkichlar bilan emas, balki texnologik barqarorlik, infratuzilmaning modernizatsiya 
darajasi, xizmatlar diversifikatsiyasi va bozor raqobatiga ham bog‘liq.

Bank risklarini optimallashtirish, uzoq muddatli va maqbul shartlardagi kredit liniyalarini kengaytirish, sun’iy 
intellekt va raqamli skoring asosida kredit baholash tizimlarini joriy etish aloqa korxonalarining investitsion 
faolligini oshiradi. Bu esa, o‘z navbatida, mamlakatda raqamli iqtisodiyotning shakllanishi, xizmatlar sektori 
samaradorligi va iqtisodiy o‘sish sur’atlarining barqarorlashuviga xizmat qiladi.

M A V Z U G A  O I D  A D A B I Y O T L A R  S H A R H I
Tijorat banklari tomonidan aloqa va telekommunikatsiya korxonalarini kreditlashning zarurligi hamda 

iqtisodiy ahamiyati masalalari zamonaviy iqtisodiyotda alohida e’tibor qaratilayotgan ilmiy yo‘nalishlardan 
biridir. Ushbu tarmoqning yuqori investitsion talabchanligi, infratuzilma modernizatsiyasining doimiy ehtiyoji 
va raqamli xizmatlar bozorining kengayib borayotgani tufayli bank kreditlarining ahamiyati sezilarli darajada 
ortmoqda. Natijada, xalqaro va mahalliy olimlar tomonidan aloqa korxonalarini moliyalashtirish mexanizmlarini 
takomillashtirish, kredit siyosatini optimallashtirish va kredit resurslarining iqtisodiy o‘sishga ta’sirini baholash 
bo‘yicha turli ilmiy yondashuvlar shakllangan.

Xususan, tijorat banklarining kreditlash amaliyotini tashkil qilish, uning samaradorligini ta’minlash 
xususidagi masalalar to‘g‘risida to‘xtalib, D. Maknoton rivojlanayotgan mamlakatlarda kreditlash amaliyotini 
tashkil qilishning zaruriy shartlaridan biri kreditlarni garov ta’minoti asosida berishni odatiy hol sifatida qabul 
qilishdir, degan xulosaga keldi [2]. Uning fikriga ko‘ra, garov sifatida olinadigan mulkning sotilish bahosi kredit 
va uning foizini qaytarishga yetishi lozim. Bizning fikrimizcha, olimning mulkni davriy baholash to‘g‘risidagi fikri 
respublikamiz amaliyoti uchun ham juda muhim hisoblanadi. Chunki mulklarning joriy bahosini tez-tez o‘zgarish 
holati mamlakatimizning xo‘jalik amaliyotiga xos bo‘lgan holat hisoblanadi.

Aloqa korxonalarining investitsion ehtiyojlari, ularning moliyaviy barqarorligini ta’minlash va kredit 
resurslariga bo‘lgan talabini baholash bo‘yicha P. Rose [3], F. Mishkin kabi tadqiqotchilar tijorat banklarining 
iqtisodiyotdagi o‘rni, kredit kanallari va moliyaviy vositachilik mexanizmlarini keng yoritgan [4]. Ularning fikricha, 
texnologik tarmoqlar kreditlashda yuqori riskga ega bo‘lgani sababli banklar kredit siyosatini mos ravishda 
o‘zgartirishi lozim.

Mintaqaviy darajada esa aloqa korxonalarining kreditga layoqatlilik mezonlari va ularni baholash 
ko‘rsatkichlari N. Mamatqulov [5], Sh. Abdurahmonovlar [6] tomonidan o‘rganilgan. Ular kredit reytingini 
aniqlashda korxonaning moliyaviy natijalari bilan bir qatorda texnologik infratuzilma, xizmatlar barqarorligi va 
bozor ulushi kabi omillarni ham hisobga olish zarurligini ta’kidlashgan.

Bank risklarini optimallashtirish va kredit portfeli sifatini oshirish bo‘yicha M. Saunders [7] va L. Allen [8] 
tomonidan ishlab chiqilgan nazariyalar telekommunikatsiya sohasiga ham tatbiq etilishi mumkin. Ularning 
yondashuviga ko‘ra, kredit risklarini diversifikatsiya qilish, kredit skoringini avtomatlashtirish va raqamli tahliliy 
modellardan foydalanish bank faoliyatini sezilarli darajada samarali qiladi.

So‘nggi yillarda raqamli texnologiyalar asosida kreditlash mexanizmlarini modernizatsiya qilish bo‘yicha 
tadqiqotlar jadal rivojlanmoqda. Xususan, E. Brynjolfsson [9] raqamli bank xizmatlarining kreditlash jarayoniga 
integratsiyasi, sun’iy intellekt asosida kredit risklarini baholash va big data texnologiyalarining kredit qarorlaridagi 
o‘rni haqida fikr bildirgan. Bu yondashuv aloqa korxonalarining faoliyat xususiyatiga mos keladi, chunki ular 
katta hajmdagi axborot oqimi bilan ishlaydi.

Telekommunikatsiya sohasining iqtisodiyotdagi o‘rni va uning moliyalashtirish mexanizmlari bo‘yicha 
Xalqaro Telekommunikatsiya Ittifoqi (ITU) va Jahon bankining hisobotlari soha korxonalarining kapital talabini, 
kredit mablag‘larini jalb qilish omillarini chuqur tahlil qiladi [10]. Bu manbalarda aloqa infratuzilmasini kengaytirish 
uchun uzoq muddatli, past foizli kredit instrumentlaridan foydalanish maqsadga muvofiqligi qayd etiladi.

Umuman olganda, mavjud adabiyotlar shuni ko‘rsatadiki, tijorat banklari tomonidan aloqa korxonalarini 
kreditlash jarayoni kompleks yondashuvni talab qiladi. Kreditga layoqatlilikni baholashda nafaqat moliyaviy 
ko‘rsatkichlar, balki tarmoq xususiyati, raqobat darajasi, texnologik barqarorlik va raqamli transformatsiya 
darajasi ham muhim omillar sifatida qaralishi lozim.

T A D Q I Q O T  M E T O D O L O G I YA S I
Tadqiqotda ilmiy abstraksiyalash, gruhlash, qiyoslash, retrospektiv va istiqbolli, empirik tahlil va boshqa 

uslublardan foydalanildi. Maqolada ilmiy abstraksiyalash usuli yordamida tijorat banklari tomonidan aloqa va 
telekommunikatsiya korxonalarini kreditlashning zamonaviy iqtisodiyotdagi o‘rni, zarurligi nazariy tashkiliy-
huquqiy asoslarining ilmiy va amaliy ahamiyati keltirib o‘tildi. 

T A H L I L  V A  N A T I J A L A R
Bugungi kunda tijorat banklari tomonidan “O‘zbektelekom” AJ faoliyatini kreditlash telekommunikatsiya 

sohasida muhim ahamiyat kasb etadi. “O‘zbektelekom” AJ O‘zbekistonning eng yirik va strategik 
telekommunikatsiya operatori bo‘lib, mamlakatda internet, mobil aloqa, optik tolali tarmoqlar, ma’lumot uzatish 
va raqamli xizmatlarning asosiy yetkazib beruvchisi hisoblanadi. Mazkur kompaniyaning faoliyatini tijorat 
banklari tomonidan kreditlash telekommunikatsiya infratuzilmasi, raqamli iqtisodiyot va davlat xizmatlari 
samaradorligining oshishida muhim o‘rin tutadi. “O‘zbektelekom” AJning asosiy faoliyati optik tolali liniyalar 
qurish, data-markazlar modernizatsiyasi, 4G/5G bazaviy stansiyalarini o‘rnatish kabi yirik investitsiya loyihalariga 
tayanadi. Bunday loyihalar katta moliyaviy mablag‘ talab qiladi. Tijorat banklari kreditlari esa ushbu infratuzilma 
loyihalarini tezkor va barqaror moliyalashtirish uchun asosiy manba bo‘lib xizmat qiladi.

1-jadval. “O‘zbektelekom” AJ ning aktivlari takibining solishtirma tahlili1, mlrd. so‘m

Ko‘rsatkichlar 2024 yil 2023 yil Farqi

I. Uzoq muddatli aktivlar

Asosiy vositalar 12 476.64 9 860.88 +2 615.76

Ijara huquqiga oid aktivlar 293.48 272.89 +20.60

Nomoddiy aktivlar 77.27 88.89 –11.61

Assotsiyatsiya va qo‘shma korxonalardagi 
investitsiyalar 443.55 31.90 +411.65

FVTPL bo‘yicha investitsiyalar 197.59 290.55 –92.96

Uzoq muddatli aktivlar bo‘yicha oldindan to‘lovlar 24.23 18.47 +5.76

Shartnomani olish qiymati 36.38 3.41 +32.97

Boshqa uzoq muddatli moliyaviy aktivlar 6.09 14.40 –8.31

Jami uzoq muddatli aktivlar 13 518.85 10 936.01 +2 582.85

II. Joriy aktivlar

Tovar-moddiy zaxiralar 392.03 368.48 +23.55

Debitorlik qarzlari 477.33 252.33 +224.99

1	  “O‘zbektelekom” AJ ning moliyaviy hisobotlari orqali muallif tomonidan tuzildi

Oldindan to‘lovlar 163.95 89.30 +74.65

Boshqa joriy moliyaviy aktivlar 14.45 1.78 +12.67

Shartnoma olish qiymati (qisqa muddatli) 36.39 36.99 –0.60

Avanslar 5.64 40.77 –35.13

Pul mablag‘lari va ekvivalentlar 106.28 99.89 +6.39

Jami joriy aktivlar 1 196.06 988.92 +207.14

Jami aktivlar 14 714.91 11 924.93 +2 789.99

“O‘zbektelekom” AJning 2023-2024-yillardagi aktivlar tarkibi bo‘yicha solishtirma tahlil aloqa va 
telekommunikatsiya sohasida investitsion faollikning sezilarli oshganini yaqqol ko‘rsatadi. Tahlil natijalari shuni 
ko‘rsatadiki, kompaniyaning uzoq muddatli aktivlari 2 582,85 mlrd so‘mga, joriy aktivlari esa 207,14 mlrd 
so‘mga o‘sib, jami aktivlarda 2 789,99 mlrd so‘mlik kengayish kuzatilgan. Bu tendensiya telekommunikatsiya 
tarmog‘ida kapital sig‘imi yuqori bo‘lgan loyihalarning jadallashganidan dalolat beradi va mazkur sohada tijorat 
banklari tomonidan kreditlashning zarurligini yanada asoslab beradi.

Uzoq muddatli aktivlar tarkibida eng katta o‘sish asosiy vositalar (2 615,76 mlrd so‘m) va korxonalardagi 
investitsiyalar (+411,65 mlrd so‘m) bo‘yicha kuzatilgan. Ushbu o‘sishlar: keng polosali internet tarmoqlarini 
kengaytirish, yangi avlod mobil aloqa texnologiyalarini joriy etish, qo‘shma telekommunikatsiya loyihalarini 
kengaytirish kabi yirik investitsion loyihalarning amalga oshirilayotganidan dalolat beradi. Bunday yirik 
investitsiyalar ichki moliyaviy mablag‘lar hisobidan qoplanishi qiyin bo‘lganligi sababli, tijorat banklari tomonidan 
uzoq muddatli, investitsion kredit mahsulotlarini kengaytirish sohaning rivoji uchun strategik zarurat hisoblanadi.

Joriy aktivlar tarkibida ayniqsa debitorlik qarzlari (+224,99 mlrd so‘m), oldindan to‘lovlar (+74,65 mlrd so‘m) 
kabi yo‘nalishlarda sezilarli o‘sish qayd etilishi kompaniya xizmatlari hajmining, abonentlar sonining va hisob-
kitob operatsiyalari miqdorining ortganini ko‘rsatadi. Bu jarayonlar xizmatlar segmentining kengayishiga mos 
ravishda aylanma kapitalni kreditlar orqali qo‘llab-quvvatlash zarurligini kuchaytiradi.

Jami aktivlarning 2,79 trln so‘mga ko‘payishi telekommunikatsiya tarmog‘ining investitsion talabining 
oshganini ko‘rsatadi. Jami aktivlardagi bunday yirik o‘sish: telekommunikatsiya infratuzilmasining keskin 
modernizatsiyasi, yangi texnologiyalarga talabning ortishi, raqamli xizmatlar ulushining tez kengayishi tufayli 
yuzaga kelmoqda. Natijada, sohada uzoq muddatli, arzon va maqsadli kredit resurslariga talab keskin oshadi.

Tahlil shuni ko‘rsatadiki, aloqa korxonalarining aktivlari notekis, lekin yuqori sur’atlarda o‘sib bormoqda. 
Bu esa:

a) Kreditlashning iqtisodiy zarurligini asoslaydi:
•	 Aloqa infratuzilma kapital sig‘imi yuqori bo‘lgan sohaga kiradi.
•	 O‘z mablag‘lari o‘sishni to‘liq moliyalashtira olmaydi.
•	 Uzoq muddatli kreditlar investitsion loyihalar uchun asosiy manba hisoblanadi.
b) Kreditlashning ijobiy iqtisodiy ta’siri mavjud:
•	 Aholi va biznes uchun raqamli xizmatlar sifati oshadi.
•	 Internet va mobil aloqa qamrovi kengayadi.
•	 Iqtisodiyotda raqamli transformatsiya tezlashadi.
•	 Yangi ish o‘rinlari yaratiladi.
•	 Aloqa loyihalarining multiplikativ ta’siri boshqa tarmoqlarni ham rivojlantiradi.
“O‘zbektelekom” AJning aktivlari tarkibi bo‘yicha 2023-2024-yillardagi solishtirma tahlil shuni ko‘rsatadiki, 

telekommunikatsiya sohasi: investitsion jihatdan intensiv, kapital sig‘imi yuqori, modernizatsiya talab qiluvchi, 
o‘sishi kreditlarga bog‘liq bo‘lgan tarmoqdir. Shu bois tijorat banklari tomonidan mazkur sohaga kreditlar ajratish, 
tarmoqning texnologik rivojlanishini ta’minlaydi, raqamli iqtisodiyotning kengayishini qo‘llab-quvvatlaydi, 
iqtisodiy o‘sishning barqarorligini mustahkamlaydi hamda mamlakatning raqobatbardoshligini oshiradi.

Aloqa va telekommunikatsiya korxonalarining majburiyatlari tarkibi ularning moliyaviy barqarorligi va 
investitsion ehtiyojlarini baholashda muhim ahamiyatga ega. Tahlil shuni ko‘rsatadiki, sohada uzoq muddatli 
majburiyatlar yuqori sur’atlarda oshib bormoqda. Bu esa infratuzilmani modernizatsiya qilish, 4G/5G 
texnologiyalarini joriy etish, optik internet tarmoqlarini kengaytirish kabi kapital talab qiladigan jarayonlar 
jadallashganini bildiradi.

Uzoq muddatli moliyalashtirishning oshishi aloqa korxonalarining rivojlanishi bank kreditlariga bevosita 
bog‘liq ekanini ko‘rsatadi. Qisqa muddatli majburiyatlar esa kamayib, korxonaning barqaror moliyaviy 
boshqaruvga o‘tayotganini va uzoq muddatli kredit liniyalariga tayanayotganini anglatadi.

2-jadval. “O‘zbektelekom” AJ ning majburiyatlari bo‘yicha solishtirma tahlili2

Ko‘rsatkichlar 2024 yil 2023 yil Farqi (±) O‘sish (%)

I. Uzoq muddatli majburiyatlar
Bo‘naklar 6 517.91 3 878.96 +2 638.95 +68.0%
Ijara majburiyatlari 403.92 219.15 +184.77 +84.3%
Shartnoma majburiyatlari 237.51 233.96 +3.56 +1.5%
Xodimlarga to‘lanadigan 
nafaqalar bo‘yicha 
majburiyatlar

57.13 52.62 +4.51 +8.6%

Ta’minot zaxiralari va 
proviziyalar 86.31 72.93 +13.38 +18.3%

Boshqa uzoq muddatli 
moliyaviy majburiyatlar 13.55 6.43 +7.12 +110.7%

Kechiktirilgan soliq 
majburiyatlari 2.54 2.66 –0.12 –4.5%

Jami uzoq muddatli 
majburiyatlar 7 318.88 4 464.06 +2 854.82 +64.0%

II. Qisqa muddatli majburiyatlar
Savdo kreditorlik qarzlari 1 375.44 892.26 +483.18 +54.1%
Qisqa muddatli shartnoma 
majburiyatlari 460.63 441.27 +19.37 +4.4%

Qisqa muddatli bo‘naklar 1 869.79 1 638.11 +231.68 +14.1%
Soliq majburiyatlari 7.68 6.89 +0.79 +11.5%
Xodimlarga to‘lanadigan 
majburiyatlar 83.68 52.33 +31.35 +59.9%

Qisqa muddatli ijara 
majburiyatlari 7.09 121.27 –114.18 –94.2%

Boshqa qisqa muddatli 
nomoliyaviy majburiyatlar 55.99 75.70 –19.71 –26.0%

Boshqa qisqa muddatli 
moliyaviy majburiyatlar 134.76 191.93 –57.17 –29.8%

Jami qisqa muddatli 
majburiyatlar 4 065.03 4 746.34 –681.31 –14.4%

III. Jami majburiyatlar 11 383.91 9 210.41 +2 173.50 +23.6%

“O‘zbektelekom” AJda 2024-2023-yillarga oid majburiyatlar tarkibi yirik aloqa korxonalari uchun 
kreditlashning naqadar zarur va iqtisodiy jihatdan muhim ekanini yaqqol ko‘rsatadi. Telekommunikatsiya sohasi 
yuqori kapital talab qiladigan tarmoq bo‘lib, infratuzilmani modernizatsiya qilish, xizmatlar sifatini oshirish va 
raqamli iqtisodiyot talablari asosida kengayish uchun uzoq va qisqa muddatli moliyalashtirish manbalariga 
tayanadi. Majburiyatlar dinamikasi asosida bir nechta asosiy strategik xulosalarni keltirish mumkin.

Birinchidan, uzoq muddatli majburiyatlarning 64 foizga o‘sishi tarmoq modernizatsiyasining muhim drayveri 
bo‘lganini ko‘rsatadi. 2024-yilda uzoq muddatli majburiyatlar hajmi 7,3 trillion so‘mga yetib, 2023-yilga nisbatan 
2,85 trillion so‘mga yoki 64 foizga ko‘paygan. Ayniqsa, uzun muddatli kreditlarning (bo‘naklar) 68 foizga o‘sishi 
aloqa korxonalarining optik tolali tarmoqlarni kengaytirish, 4G/5G texnologiyalarini modernizatsiya qilish, 
raqamli xizmatlarni rivojlantirish hamda zamonaviy uskunalarni xarid qilish kabi yirik investitsion loyihalar uchun 
tijorat banklari va boshqa moliyaviy institutlardan katta miqdorda mablag‘ jalb qilayotganini tasdiqlaydi. Bu 
jarayon tijorat banklarining tarmoqning strategik rivojlanishidagi o‘rnini yanada mustahkamlaydi.

Ikkinchidan, ijara majburiyatlarining 84 foizga oshgani telekommunikatsiya sektorida texnologik yangilanish 
jarayonlarining jadallashganini anglatadi. Ijara majburiyatlarining 219 milliard so‘mdan 403 milliard so‘mga 
ko‘tarilganligi operatorlarning leasing va ijaraga asoslangan moliyaviy yechimlardan faol foydalanayotganini 

2	  “O‘zbektelekom” AJ ning moliyaviy hisobotlari orqali muallif tomonidan tuzildi

bildiradi. Ushbu tendensiya banklar uchun leasing moliyalashtirish bo‘yicha yangi imkoniyatlar yaratib, 
korxonalarni yuqori texnologiyali uskunalar bilan ta’minlash jarayonini tezlashtirmoqda.

Uchinchidan, qisqa muddatli majburiyatlarning 14,4 foizga kamayishi aloqa korxonalarida barqaror moliyaviy 
boshqaruvga o‘tilayotganidan dalolat beradi. 2024-yilda qisqa muddatli majburiyatlar hajmining 4,75 trillion 
so‘mdan 4,06 trillion so‘mga qisqarishi korxonaning o‘z majburiyatlarini uzoq muddatli qoplash mexanizmlariga 
o‘tkazganini, qisqa muddatli likvidlik bosimining kamayganini va banklar bilan uzoq muddatli kredit liniyalarini 
kengaytirish bo‘yicha hamkorlik kuchayganini ko‘rsatadi. Bu esa telekom korxonalarining moliyaviy barqarorligi 
mustahkamlanayotganini anglatadi.

To‘rtinchidan, jami majburiyatlarning 23,6 foizga o‘sib, 11,38 trillion so‘mga yetganligi telekommunikatsiya 
tarmog‘ining kapital sig‘imi yuqori bo‘lgan kengayish bosqichida ekanini ko‘rsatadi. Raqamli iqtisodiyotning 
jadal rivojlanishi fonida aloqa xizmatlariga bo‘lgan talab keskin ortmoqda, bu esa infratuzilmani modernizatsiya 
qilish uchun bank kreditlarining asosiy moliyaviy manba sifatidagi rolini yanada kuchaytirmoqda.

Yuqoridagi tahlil asosida aloqa korxonalarini kreditlash zarurligi bo‘yicha quyidagi xulosalar shakllanadi: 
majburiyatlar tarkibi tarmoqning keng ko‘lamli investitsiyalarga tayanayotganini ko‘rsatib, yuqori tezlikdagi 
internet, yangi xizmatlar va raqamli iqtisodiyotni rivojlantirishda bank kreditlari strategik ahamiyat kasb etadi. 
Uzoq muddatli kreditlarning jadal o‘sishi tijorat banklarining asosiy moliyalashtiruvchi sifatidagi rolini tasdiqlaydi. 
Qisqa muddatli majburiyatlarning qisqarishi kreditlardan samarali foydalanilayotganini anglatadi. Shuningdek, 
ijara asosida moliyalashtirish banklar uchun yangi imkoniyatlar yaratmoqda.

Umuman olganda, majburiyatlar bo‘yicha solishtirma tahlil aloqa korxonalari uchun tijorat banklari nafaqat 
asosiy moliyaviy tayanch, balki investitsion faoliyat drayveri, texnologik yangilanish manbai va raqamli 
iqtisodiyotning asosiy infratuzilma ta’minotchisi sifatida strategik ahamiyatga ega ekanini ko‘rsatadi.

X U L O S A  V A  T A K L I F L A R
Aloqa va telekommunikatsiya sohasi zamonaviy iqtisodiyotning eng tez rivojlanayotgan va kapital 

sig‘imi yuqori bo‘lgan tarmoqlaridan biri hisoblanadi. Raqamli xizmatlar, internet infratuzilmasi, mobil 
aloqa texnologiyalari va axborot uzatish tizimlariga bo‘lgan talabning keskin oshishi korxonalar oldiga yirik 
investitsiyalar talab qiladigan vazifalarni qo‘ymoqda. Shu nuqtai nazardan, aloqa korxonalarining moliyaviy 
barqarorligi va rivojlanishi ko‘p jihatdan tijorat banklarining ularni kreditlash darajasi va sifatiga bog‘liqdir.

2023-2024-yillar bo‘yicha “O‘zbektelekom” AJning aktivlari va majburiyatlari tarkibi tahlili aloqa tarmog‘ida 
infratuzilmani kengaytirish va yangilash bo‘yicha keng ko‘lamli jarayonlar ketayotganini ko‘rsatadi. Aktivlarning 
2,79 trillion so‘mga oshishi, ayniqsa asosiy vositalar, investitsiyalar va joriy aktivlar bo‘yicha sezilarli o‘sish 
telekommunikatsiya infratuzilmasi modernizatsiyasining faol bosqichini aks ettiradi.

Majburiyatlar tarkibidagi o‘zgarishlar ham korxonaning moliyalashtirishga bo‘lgan ehtiyoji qanchalik yuqori 
ekanini tasdiqlaydi: uzoq muddatli majburiyatlar 64 foizga ko‘tarilib, investitsion kreditlar asosiy moliyaviy 
tayanchga aylangan; qisqa muddatli majburiyatlarning kamayishi esa korxonaning moliyaviy barqarorlikka 
intilayotganini ko‘rsatadi.

Telekommunikatsiya tarmog‘ida kapital talabining yuqoriligi optik tolali tarmoqlarni kengaytirish, 4G/5G 
texnologiyalarini joriy etish, yangi serverlar, uskunalar, uzatish liniyalari va axborot tizimlarini modernizatsiya 
qilish tijorat banklarining rolini yanada muhim qiladi. Uzoq muddatli bo‘naklar, leasing, investitsion kreditlar 
va boshqa moliyaviy instrumentlar soha rivojining hal qiluvchi omiliga aylanmoqda. Bunday kreditlar nafaqat 
tarmoqning texnik-modernizatsiya jarayonlarini, balki raqamli iqtisodiyotning kengayishi, xizmatlar sifati, 
qamrovi va tezligining oshishini ham ta’minlaydi.

Majburiyatlar strukturasi shuni ko‘rsatadiki, aloqa korxonalari kredit resurslaridan samarali foydalanmoqda: 
qisqa muddatli majburiyatlar kamayib, uzoq muddatli moliyalashtirish ulushi ortgan. Bu aloqa korxonalarining 
barqaror rivojlanishga yo‘naltirilgan moliyaviy strategiyasini ifodalaydi. Tijorat banklari tomonidan ajratilayotgan 
kreditlar telekommunikatsiya loyihalarining asosiy moliyaviy manbai bo‘lib, sohaning texnologik yangilanishini 
jadallashtirmoqda.

Shu asosda aytish mumkinki, tijorat banklari tomonidan aloqa korxonalarini kreditlash: tarmoqning kapital 
sig‘imi yuqori bo‘lgan loyihalarini moliyalashtirishda hal qiluvchi vosita; raqamli infratuzilmani rivojlantirishning 
asosiy drayveri; aholi va biznes uchun ko‘rsatilayotgan xizmatlar sifatini oshirishning kafolati; mamlakatning 
raqamli transformatsiya jarayonlarida asosiy strategik hamkor; iqtisodiy o‘sish, raqobatbardoshlik va innovatsion 
rivojlanishning muhim omili hisoblanadi.

Umuman olganda, aloqa korxonalarining aktiv va majburiyatlaridagi o‘sishlar, investitsion ehtiyojlarning 
kuchayishi hamda raqamli iqtisodiyotning kengayishi tijorat banklari kreditlarining zarurligi va iqtisodiy 
ahamiyatini aniq tasdiqlaydi. Aloqa sohasi va tijorat banklari o‘rtasidagi moliyaviy hamkorlik milliy iqtisodiyotning 
raqamli rivojlanishida hal qiluvchi kuch bo‘lib xizmat qiladi.

